
Kirish. Zamonaviy davrda axborot texnologiyalarining jadal rivojlanishi jamiyatning 

barcha sohalariga chuqur kirib borib, ijtimoiy munosabatlar tizimining tubdan oʻzgarishiga olib 

kelmoqda. Axborotlashgan jamiyat shakllanishi natijasida insonlar oʻrtasidagi muloqot, ijtimoiy 

aloqalar, boshqaruv tizimi va madaniy qadriyatlar yangi mazmun va shakl kasb etmoqda. Shu 

bois, ijtimoiy munosabatlarning transformatsiyasini ilmiy jihatdan tahlil qilish bugungi 

kunning dolzarb masalalaridan biri hisoblanadi. 

Axborotlashgan jamiyat sharoitida ijtimoiy munosabatlar nafaqat anʼanaviy shakllarda, 

balki raqamli makon orqali ham amalga oshirilmoqda. Internet, ijtimoiy tarmoqlar, sunʼiy 

intellekt va raqamli platformalar insonlar oʻrtasidagi kommunikatsiyani tezlashtirib, ularning 

oʻzaro aloqalarini global darajaga olib chiqmoqda. Natijada vaqt va makon chegaralari qisqarib, 

yangi ijtimoiy identiklik shakllari, virtual hamjamiyatlar va kommunikativ madaniyat yuzaga 

kelmoqda. 

Mazkur mavzuning dolzarbligi shundaki, axborotlashgan jamiyat sharoitida ijtimoiy 

munosabatlarning transformatsiyasini chuqur oʻrganish jamiyat rivojlanishining asosiy 

tendensiyalarini aniqlash, inson omilining oʻrnini baholash hamda samarali ijtimoiy siyosatni 

shakllantirish uchun muhim ilmiy asos boʻlib xizmat qiladi. 

Adabiyotlar tahlili. Falsafiy nuqtai nazardan qaralganda, ushbu transformatsiya inson 

va jamiyat oʻrtasidagi munosabatlarning qayta talqin qilinishini anglatadi. Axborot 

oqimlarining ortishi, bilimning tez yangilanishi va raqamli muhitning kengayishi insonning 

ijtimoiy faolligi, dunyoqarashi va qadriyatlar tizimiga sezilarli taʼsir koʻrsatmoqda. Bu 

jarayonda ijtimoiy munosabatlarning yangi shakllari bilan bir qatorda muayyan muammolar – 

axborot xavfsizligi, raqamli tengsizlik, ijtimoiy izolyatsiya va manipulyatsiya kabi masalalar 

ham yuzaga kelmoqda. 

Insoniyat taraqqiyotining hozirgi bosqichi ijtimoiy borliqning tubdan 

virtualizatsiyalashuvi bilan xarakterlanadi. Axborot endilikda nafaqat iqtisodiy resurs, balki 

ijtimoiy munosabatlarni shakllantiruvchi fundamental substansiya sifatida namoyon 

boʻlmoqda. Manuel Kastels taʼbiri bilan aytganda, biz “oqimlar makoni” va “tizimli vaqt” 

hukmronlik qiladigan yangi ijtimoiy tuzilmaga qadam qoʻydik [1]. Darhaqiqat, bugungi kunda 

inson faqatgina texnologiya isteʼmolchisi emas, balki raqamli ekotizimning organik 

boʻlagiga aylanib ulgurdi. Agar ilgari ijtimoiy munosabatlar bevosita jismoniy makonda 

kechgan boʻlsa, hozirda bu jarayonlar giperreallik  va simulyatsiyalar maydoniga koʻchdi.  

E. Yusupov taʼkidlaganidek, “ijtimoiy munosabatlarning texnologiyalashuvi insoniylik 

mezonlariga jiddiy taʼsir koʻrsatmoqda” [2]. Mazkur jarayonda inson texnologiyadan 

foydalanuvchi emas, balki raqamli ekotizimning ajralmas komponentiga aylanmoqda. Bu esa 

ontologik jihatdan yangi borliq shakli — raqamli ontologiyani yuzaga keltiradi. Raqamli 

ontologiya sharoitida insonning mavjudligi ikki qatlamda — real va virtual borliqda kechadi. 

Bu ikki qatlam oʻzaro dialektik bogʻliq boʻlib, biri ikkinchisini toʻldiradi. Ammo bu jarayon inson 

ongida murakkab ziddiyatlarni ham yuzaga kelishi bilan xarakterlanib, inson oʻzligini anglash, 

identivlikni saqlash va maʼnaviy barqarorlikni taʼminlash muammolari dolzarb tus oladi. 

A. Erkaev “Zamonaviy jamiyatda axborot va bilimning roli ortib borishi inson tafakkurining 

yangilanishiga olib keladi” [3] deb taʼkidlaydi. Bu esa maʼnaviy tarbiya tizimini qayta koʻrib 

chiqishni talab etadi. 

Bu transformatsiya natijasida ijtimoiy borliqning “atomar” tuzilishi “tarmoqli” tuzilishga 

oʻrin boʻshatib bermoqda. Endilikda shaxsning ijtimoiy maqomi uning jismoniy joylashuvi bilan 

emas, balki global axborot oqimlaridagi ishtiroki va raqamli faolligi bilan oʻlchanmoqda. Zero, 

virtualizatsiya insoniyatning borliq haqidagi anʼanaviy tasavvurlarini qayta formatlovchi 

ontologik inqilobdir. Chunki, virtual borliq nafaqat texnik makon, balki insonning axloqiy 

qiyofasi va maʼnaviy immuniteti sinovdan oʻtadigan yangi ijtimoiy reallikka aylandi. Bu 

jarayonda anʼanaviy tarbiya usullari oʻrnini “raqamli etika” va axborot madaniyati 

egallamoqda. Ayniqsa, yoshlar ongida virtual va real dunyo chegaralarining xiralashuvi 

ularning qadriyatlar tizimiga bevosita taʼsir oʻtkazmoqda.  

Axborot oqimlari orqali kirib kelayotgan yot gʻoyalar va simulyativ maʼnaviyat (yuzaki 

qadriyatlar) shaxsning ichki “men”ini parchalab yubormasligi lozim. Shu bois, hozirgi 

bosqichda tarbiya — faqatgina bilim berish emas, cheksiz axborot okeanida maʼnaviy filtr va 

milliy oʻzlikni saqlab qolish qobiliyatini shakllantirish demakdir.  

Natijalar va muhokama. Virtual makonda axloqiy masʼuliyatni his etish — bu bugungi 

kunning eng oliy maʼnaviy zarurati hisoblanadi. 

Birinchidan, ijtimoiy munosabatlarning tarmoqlashuvi natijasida anʼanaviy vertikal 

(iyerarxik) munosabatlar oʻrnini gorizontal tarmoqli aloqalar egallamoqda. Garchi bu jarayon 

jamiyatda demokratlashuv illyuziyasini yaratsa-da, tahlillar shuni koʻrsatadiki, u aslida M. Fuko 

taʼriflagan “panopticon” [4]ning yangi — “raqamli panopticon”[5] shaklini yuzaga keltirmoqda. 

Bu tizimda nazorat ochiq majburlash orqali emas, balki shaxsning har bir raqamli izini 

algoritmik kuzatish orqali amalga oshiriladi. Panoptikonda odamlar kuzatilishdan qoʻrqqan 

boʻlsa, raqamli panoptikonda ular maʼlumotlarini (selfilar, lokatsiyalar) ixtiyoriy ravishda 

topshirmoqda.  

Bu jarayon quyidagi muammolarni keltirib chiqaradi: 

 shaxsiy hayot daxlsizligining yoʻqolishi;  

 ijtimoiy tarmoqlarda sunʼiy obraz yaratish;  

 tashqi bahoga qaramlik.  

N. Joʻrayevning fikricha, “axborot texnologiyalarining rivoji inson faoliyatini 

kengaytirish bilan birga, unda yangi turdagi bogʻliqlik va qaramlik shakllarini ham yuzaga 

keltirmoqda” [6]. 

Ikkinchidan, virtualizatsiya jarayoni chuqur identivlik inqirozini keltirib chiqarmoqda. 

Virtual makon inson ijtimoiy qiyofasining fragmentatsiyalashuviga, yaʼni yaxlitlikning 

yoʻqolishiga olib keladi. J.Bodriyar  kontseptsiyasiga tayansak [7], ijtimoiy munosabatlar tobora 

“simulyakr” xarakterini kasb etmoqda. Bu esa insonlar oʻrtasidagi real muloqotning emotsional 

chuqurligini shunchaki texnologik interaktivlik (layklar, qisqa xabarlar) bilan almashtirib, 

maʼnaviy-axloqiy aloqalarni yuzakilashtiradi. Bu tushuncha orqali zamonaviy madaniyatning 

sunʼiylashuvi izohlanadi.  

Natijada inson oʻzining haqiqiy “meni”ni yoʻqotadi, virtual obraz real shaxsdan ustun 

boʻladi, muloqot yuzakilashtiriladi. S. Shermuhamedov inson oʻzligini saqlab qolishi uchun 

mustahkam maʼnaviy asos va ichki tayanchga ega boʻlishi zarur [8] deb taʼkidlaydi. 

Uchinchidan, jamiyatda raqamli kognitivizm hukmronligi oʻrnatilmoqda. Endilikda 

ijtimoiy munosabatlar insoniy iroda bilan emas, balki algoritmik tartibga solinishi oqibatida 

yangi turdagi stratifikatsiya — “axborotga ega boʻlganlar” va “axborotdan uzilganlar” 

tabaqalanishi yuzaga kelmoqda. Bu esa ijtimoiy adolat va maʼnaviy tenglik tamoyillariga 

yangicha tahdid soladi.  

U. Toʻraevning fikricha, axborot tengsizligi zamonaviy jamiyatning eng dolzarb 

muammolaridan biridir [9]. Bunday sharoitda maʼnaviy tarbiya tizimi anʼanaviy 

yondashuvlardan chiqib, shaxsni murakkab raqamli muhitda mustaqil va ongli faoliyat 

yuritishga tayyorlashga qaratilishi zarur. Chunki axborot oqimlarining keskin ortishi, sunʼiy 

intellekt va algoritmik boshqaruv tizimlarining kengayishi inson ongiga bevosita taʼsir 

koʻrsatmoqda. Shu bois maʼnaviy tarbiya quyidagi ustuvor yoʻnalishlar asosida rivojlantirilishi 

lozim. 

Birinchidan, mustaqil fikrlashni rivojlantirish maʼnaviy tarbiyaning asosiy mezoniga 

aylanishi kerak. Zamonaviy axborot makonida shaxs turli qarama-qarshi gʻoyalar, manipulyativ 

kontent va ideologik taʼsirlar bilan toʻqnash keladi. Bunday vaziyatda inson tayyor bilimlarni 

qabul qiluvchi emas, balki ularni tanqidiy tahlil qiluvchi subyekt sifatida shakllanishi zarur. 

Mustaqil fikrlash shaxsning ichki erkinligini taʼminlab, uni tashqi axborot bosimidan himoya 

qiladi. Shu maʼnoda, tanqidiy tafakkur — bu shaxsning axborotni saralash, tahlil qilish va 

mustaqil xulosa chiqarish qobiliyatidir. A. Erkaev ham bu borada shunday taʼkidlaydi: “erkin 

fikrlovchi shaxsni tarbiyalash demokratik jamiyatning eng muhim shartidir” [3]. Demak, 

mustaqil fikrlash nafaqat intellektual, balki maʼnaviy mustaqillikni ham taʼminlaydi. 

Ikkinchidan, algoritmik manipulyatsiyalarga qarshi immunitet hosil qilish dolzarb 

vazifaga aylanmoqda. Bugungi kunda ijtimoiy tarmoqlar va raqamli platformalar foydalanuvchi 

xatti-harakatlarini tahlil qilib, ularga mos kontentni taqdim etadi. Bu esa insonning qaror qabul 

qilish jarayoniga sezilmas tarzda taʼsir koʻrsatadi. Natijada shaxs oʻzini erkin deb hisoblagan 

holda, aslida algoritmlar tomonidan boshqarilayotgan boʻlishi mumkin. Shu jihatdan, “raqamli 

davrda hokimiyat ochiq majburlash orqali emas, balki ongni boshqarish orqali amalga 

oshiriladi” [5]. Bu fikr algoritmik nazoratning yashirin, ammo kuchli taʼsirini ifodalaydi. 

N.Joʻrayev ham bu muammoni alohida qayd etib, “axborot texnologiyalari inson tafakkuriga 

taʼsir etish orqali uni bilvosita boshqarish vositasiga aylanmoqda” [6], deya taʼkidlaydi. 

Shunday ekan, maʼnaviy tarbiya jarayonida shaxsda axborotga nisbatan hushyorlik, tanqidiy 

munosabat va ichki nazorat mexanizmlarini shakllantirish muhim ahamiyat kasb etadi. 

Uchinchidan, axborot isteʼmoli madaniyatini shakllantirish zamonaviy tarbiyaning 

ajralmas qismidir. Axborotning haddan tashqari koʻpligi sharoitida uning sifati, ishonchliligi va 

maʼnaviy taʼsirini baholay olish muhim koʻnikmaga aylanmoqda. Axborot isteʼmoli madaniyati 

— bu nafaqat kerakli maʼlumotni tanlash, balki zararli, yolgʻon yoki manipulyativ 

axborotlardan oʻzini himoya qila olish qobiliyatidir. Shu nuqtai nazardan, axborot madaniyati 

insonning umumiy madaniyatining ajralmas qismi boʻlib, uning maʼnaviy yetukligini belgilaydi. 

E. Yusupov axborot bilan ishlash madaniyati shakllanmagan jamiyatda maʼnaviy inqiroz xavfi 

kuchayadi deb taʼkidlaydi [2]. Demak, axborot isteʼmoli madaniyati shaxsning nafaqat bilim 

darajasini, balki uning axloqiy pozitsiyasini ham belgilaydi. 

Umuman olganda, zamonaviy maʼnaviy tarbiya tizimi insonni passiv axborot 

isteʼmolchisi emas, balki ongli va masʼuliyatli subyekt sifatida shakllantirishga xizmat qilishi 

lozim. Bu esa mustaqil fikrlash, algoritmik taʼsirlarga qarshi immunitet va axborot 

madaniyatining uygʻun rivoji orqali amalga oshiriladi. Faqat shundagina shaxs raqamli jamiyat 

sharoitida oʻzligini saqlab qolgan holda faol va barqaror hayot kechira oladi. 

Xulosa. Axborotlashgan jamiyatda ijtimoiy munosabatlarning transformatsiyasini tahlil 

qilish shuni koʻrsatadiki, raqamli texnologiyalar va axborot oqimlarining keskin ortishi insonlar 

oʻrtasidagi aloqalarning mazmuni va shaklini tubdan oʻzgartirmoqda. Anʼanaviy ijtimoiy 

munosabatlar oʻrnini tobora koʻproq virtual muloqot, raqamli hamkorlik va global 

kommunikatsiya egallab bormoqda. Natijada ijtimoiy makon kengayib, vaqt va hudud 

chegaralari nisbatan yoʻqolib, yangi ijtimoiy identiklik va kommunikativ madaniyat 

shakllanmoqda. 

Tadqiqot natijalari shuni tasdiqlaydiki, axborotlashgan jamiyat ijtimoiy 

munosabatlarning yanada tezkor, ochiq va koʻp qatlamli boʻlishiga xizmat qilmoqda. Shu bilan 

birga, bu jarayon insonning ijtimoiy faolligi, bilimga boʻlgan ehtiyoji va axborotni qabul qilish 

uslublarini ham oʻzgartirmoqda. Biroq ushbu transformatsiya faqat ijobiy natijalar bilan 

cheklanmay, balki raqamli tengsizlik, axborot xavfsizligi, ijtimoiy izolyatsiya va manipulyatsiya 

kabi muammolarni ham yuzaga keltirmoqda. 

Falsafiy nuqtai nazardan, ijtimoiy munosabatlarning bunday oʻzgarishi inson va jamiyat 

oʻrtasidagi dialektik aloqalarning yangi bosqichga oʻtganini anglatadi. Yaʼni texnologik 

taraqqiyot va inson omili oʻzaro taʼsirda boʻlib, bir-birini rivojlantiruvchi va baʼzan qarama-

qarshi yoʻnalishlarda harakat qiluvchi omillar sifatida namoyon boʻlmoqda. 

Xulosa qilib aytganda, axborotlashgan jamiyatda ijtimoiy munosabatlar texnologik 

determinizm taʼsirida oʻzining inson markazli (antropotsentrik) xususiyatini yoʻqotib 

bormoqda. Falsafiy jihatdan bu jarayon insonning oʻzligidan begonalashuvini kuchaytiradi. Shu 

bois, kelajakdagi barqarorlik ijtimoiy munosabatlarni raqamli texnologiyalar asoratidan 

qutqarib, ularga yana “jonli eksistensial” mazmun berishga, yaʼni texnologiyani emas, balki 

inson qadrini birlamchi oʻringa qaytarishga bogʻliqdir. 

